
GAUR  Oso giro hotza izango dugu berri-
ro, baina atertzera egingo du. Lainotuta 
egongo da zerua, eta goizean euri pixka 
bat egin dezake; baina atertu egingo du gero, eta 
ostarteak zabaldu litezke. Elur-kota 400-600 metrora 
egongo da. Haizea, iparraldetik.  Min.2º / Max.5º

BIHAR  Ateri egongo da, baina lainotuta 
segiko du zeruak. Koxka bat egingo du 
gora tenperaturak, maximoak hiruzpalau 
gradu igota. Dena den, egunsentia hotza 
izango da. Mendebaldeko haizea ibiliko da, ipar 
ukituarekin arratsaldean.  Min.1º / Max.8º

EGURALDIA (euskalmet)

URUMEA  SAGARRETA

Urtebete inguruko ibilbidea dara-
maki Sagarreta taldeak, eta da-
goeneko burutu dituzte hainbat 
ekintza, ingurumenaren mese-
detan. Baina ofizialki eratu gabe 
aritu da orain arte, eta elkartea 
sortu eta erroldan inskribatzea 
erabaki dute, «gure helburuak 
betetzeko lagungarri izango de-
lakoan». Hori horrela, batzarra 
egingo dute datorren asteazke-
nean, otsailaren 1ean, Sagarre-
ta Natur Taldea eratzeko irabazi 
asmorik gabeko elkarte gisa. 
Arratsaldeko 18:00etan izango da 
batzarra, Iturola Elkarlan Sorgu-
nean (Florida auzoa 28).

Helburu zehatzak markatu 
ditu Sagarreta Natur Taldeak: 

Hernaniko eta Urumea bailara-
ko ondare naturalaren eta bioa-
niztasunaren kontserbazioaren 
eta hobekuntzaren alde jardu-
tea, eta Hernaniko herrian in-
gurumenaren alde aritzea.

Hori lortzeko, honako eremue-
tan ariko da elkartea: bailarako 
habitat naturalaren ezagutza eta 
berreskurapena; bertako basoak 
sustatu eta ugaritzeko ekime-
nak; Urumea ibaia eta inguruko 
erreken kontserbazioa; herri lu-
rrak eta herri bideak zaindu eta 
ezagutaraztea; ingurumenare-
kin erlazioa duten erakundeen 
plan, arau eta proiektuen jarrai-
pena egitea; herriari eragiten 
dioten planteamendu tresnetan 
ingurumen ikuspegitik eragitea; 
eta orokorrean ingurumenare-

kin zerikusia duten gaiak gizar-
teratzea. Horretarako, burutuko 
dituzte dibulgazio lanak, ikerke-
ta sustatuko dute, hezkuntza ko-
munitatearekin lan egin, berta-
ko basoak sustatzeko auzolanak 
eta hitzarmenak aurrera atera, 
eta ingurumenaren aldeko ekin-
tza zuzenak eta salaketa lana 
egingo dute. Gainera, aurreratu 
dute beste agente batzuekin lan 

egiteko asmoa duela taldeak, eta 
dagoeneko ari dela elkarlanean 
Hernani Burujaberekin, Baso Bi-
ziak plataformarekin, eta Ereño-
tzuko Olak Auzo Elkartearekin.

Sagarretaren aurreneko urte 
honetan, aritu dira taldea egitu-
ratzen, helburuak finkatzen eta 
esperientziak ezagutzen. Eta au-
rreneko ekintza batzuk ere egin 
dituzte: basogintza gaiaren in-

guruko aurkezpen hitzaldia iaz-
ko maiatzean, ingurumen aste-
ko ekintzak ekainean, basoak 
ezagutzeko irteerak, edota irai-
lean Urumea ibaian egin zuten 
garbiketa lana, besteak beste.

 
«Taldearen helburuekin  
bat egiten duen edonor»,  
batzarrera gonbidatuta
Aurreratu dutenez, zuzendaritza 
taldea osatzeko proposamen bat 
eramango dute asteazkeneko ba-
tzar horretara, «gaur egun maiz-
tasunez biltzen ari diren taldeki-
de guztiek osatuko dutena».

Edonola ere, irekia da batza-
rra, eta «taldearen helburuekin 
bat egiten duen edonork» hartu 
dezake parte sorrera batzar ho-
rretan. Gainera, bertan onartu-
ko diren estatutuak ikusi nahi 
dituenak, edo bestelako infor-
mazioren bat nahi duenak, es-
katu dezake info@sagarreta.eus 
helbide elektronikora idatzita. k

Sagarreta Natur Taldea elkarte gisa eratzeko 
batzarra egingo dute asteazkenean, Iturolan
Ofizialki eratuko dute, 18:00etan, irabazi 
asmorik gabeko elkarte bezala. Bere helburuekin 
bat egiten duen edonork hartu dezake parte.

Sagarreta taldeko hainbat kide, Urumea ibaiaren garbiketaren egunean.

HERNANI  ERRUGBIA

Iazko denboraldiaren bide bera 
hartu du aurtengoak, Herna-
nirentzat, Ohorezko B Mailan. 
Igoeraren lehiatik kanpo gera-
tu ondoren, erraz nagusitu zi-
ren trikoloreak bigarren faseko 
A multzoan, gainerako taldeak 
baino hainbat koxka gorago ze-
goela erakutsiz. Eta beste ho-
rrenbeste egingo du aurten, 
itxura guztien arabera.

Atzo arratsaldean jokatu 
zuen Hernanik bigarren faseko 

estreinako partidua, Landaren, 
Oviedoren kontra; printzipioz, 
kontrario gogorrena behar due-
na. Eta erabat nagusi izan ziren 
trikoloreak, lokaztutako berde-
gune zailean: tanto bakar bat 
ere ez zuten jaso, eta 19-0 irabazi 
zuten, hiru entsaiorekin.

Hasi eta berehala lortu zuen 
aurrenekoa Oier Garmendiak, 
Jokin Oleak transformatu zuena, 
taldeari lasaitasuna emateko (7-
0). Kamuts utzi zituzten asturia-
rren saiakerak, eta 10 minutuz 
bat gutxiagorekin aritu ondo-

ren, atsedenaren aurretik lortu 
zuten bigarren entsaioa, Adrian 
Sanchezen eskuetan. Beñat Ari-
zetak transformatu zuen hori, 
ordezko gisa zelairatu eta gutxi-
ra (14-0). Aldageletatik bueltan, 
berehala lortu zuen hirugarrena 
Anartz Elosegik (19-0), eta tanto-
rik gabe igaroko zuten azkeneko 
ordu erdia, garaipen argia kon-
trolpean zutela.

Atzo lortutako bost puntue-
kin, 32 dauzka Hernanik orain, 
bigarren faseko A multzoan; eta 
dagoeneko, 14 punturen aldea 
dauka Oviedorekin, Uni Bilbao-
rekin eta Gaztedirekin. Hortaz, 
bost partidu falta direnean, 
Hernanik dagoeneko bideratuta 
dauka multzoko garaile izatea. k

Ezin hobeto hasi du bigarren fasea Hernanik, 
Oviedoren kontra tanto bakar bat ere jaso gabe
Trikoloreek 19-0 menderatu zuten talde 
asturiarra, eta dagoeneko bideratuta utzi du 
ligako garaile izatea, fase honetako A multzoan.

Anartz Elosegi hernaniarra, jokoa zabaltzen, atzoko partiduan.

Pertsona bat behar da interna gisa, adinekoen zaintza lanetan aritzeko. Deitu: 634 400 948.
Esperientzia duen zerbitzaria behar da Hernaniko taberna batean lan egiteko. Deitu: 696 955 528

TELEFONO ZENBAKIAK
Taxiak  943 55 00 93 (Her.), 622 222 343 (Asti.),  
948 51 40 37-948 51 40 19 (Goi.)  Udaltzaingoa  
943 24 89 00 (Her.) 943 33 52 30-699 487 587 
(Asti.)  Hernaniko HHZ 943 33 70 00  Autobusak  

Lurraldebus: 900 300 340,  Korreoa Goizueta-
Hernani: 948 51 40 37  Jokalari-alkoholiko 
anonimoak  943 33 11 03  Anbulatorioak  943 
00 66 66-900 20 30 50 (Her.), 943 33 56 44 
(Asti.), 948 51 08 00 (Goi.)

FARMAZIAK
Egunez  ODRIOZOLA Idiazabal, 18 (Urnieta)   943 
334014  Gauez  AIZPURU Latsunbeberri, 11 
(Hernani)  943 336077  
Goizueta  Nagusia, 64  948 51 43 53

IRAGARKI MERKEAK

HERNANI  BIZIPOZA ELKARTEA

Nabari zen Biteri kultur etxean, 
atzo goizean, berezia zela eguna. 
Urduritasunak eta pozak, biek 
egin zuten, ekitaldia hasi aurre-
tik ere. Lepo bete zen areto na-
gusia, beste urte batez, Mundu 
berri bat guztiontzat bideoklip 
sortaren aurkezpenean. Hiruga-
rren bilduma da, Bizipoza Elkar-
teak osatu duena; eta azkenekoa 
izango da, oraingoz.

Izaera bereziko gaiak lan-
tzen dituzten 36 elkartek osa-
tzen dute Bizipoza, eta bilduma 
bakoitzean, dozena bat abesti 
eta bideoklip sortu dituzte, el-
karte horietako bakoitzari bana 
eskainita, bere jarduera eta egi-
tekoa ezagutarazteko.

Atzokoan proiektatu zuten, 
esate baterako, Pausoka elkar-
te hernaniarraren bideoklipa. 
Eli Pagola ereñotzuarrak osatu 
du abestiaren letra, Elkarrekin 
jolasten izenburua duena; eta 
Sergio Ordoñez Patxukok eta 
Ainhoa Larrañaga hernaniarrak 
jarri diote ahotsa.

Bizipoza Elkarteko bi bolun-
tariok, Erlantzek eta Nereak, 
eman zioten hasiera ekitaldiari: 
«Hasiko al gara guztion artean 
mundu berri bat eraikitzen?», 
galdetu, eta egitasmoari buruz-
ko abesti bat eskaini zuten. On-
doren, Joxe Mari Agirretxe eta 
Amaia Elizondo aurkezleek har-
tu zuten hitza, eta Bizipozako 
talde eragileko kideak igoarazi 
zituzten taula gainera. Haiek 

adierazi zuten, «proiektu txiki 
izatetik, oso oso haundia izate-
ra» pasa dela, eta «elkarlana» 
izan dela «hau guztia definitzen 
duen hitza». Gainera, nabarmen-
du zuten «800 pertsonatik gora» 
aritu direla bideoklipen lanke-
tan. Zentzu horretan, gogorarazi 
zuten «guztiok elkarrekin aurre-
ra egitea askoz ere errazagoa» 
dela, eta bide horretan jarraitze-
ko dei egin zuten.

Launaka proiektatu zituzten 
bideoklipak ekitaldian; eta aurre-
nekoa Marea Urdina elkarteare-
na zela aitzakia hartuta, olatuak 
egiten aritu zen publikoa, ema-
naldiari hasiera emateko. Bideo-
klipen tartean, musika emanal-
dia eskaini zuen Kai Nakaik ere, 
eta taula gainean izan ziren, era 

berean, proiektuan parte har-
tu duten sortzaileak, babesleak, 
elkarteetako ordezkariak, Her-
naniko Udaleko ordezkariak... 
Egitasmoaren garrantzia go-
raipatu eta bere poza azaleratu 
zuten denek, parte hartu izana-
gatik. Xabier Sukia telebista aur-
kezle eta bertsolariak laburbildu 
zuen egungo errealitatea: «lehen, 
nik ez nituen ezagutzen elkarte 
hauetako asko; eta kalera ate-
ra eta galdetuko bagenu zer den 
Bizipoza eta zer diren bera osa-
tzen duten elkarteak, erantzuna 
ez litzateke izango guk nahi ge-
nukeena. Baina gero eta hobeto 
gaude, eta izugarria da Bizipoza 
egiten ari den lana, ikusezinta-
suna gainditzeko, eta errukia 
zena enpatia izateko». k

Olatu gainean aurkeztu zuten 
Bizipozaren hirugarren bilduma
Lepo bete zen Biteriko 
areto nagusia, 'Mundu 
berri bat guztiontzat' 
bideoklip sortaren 
aurkezpen ekitaldian.

Erlantz eta Nerea boluntarioek eman zioten hasiera ekitaldiari, musikarekin.

URUMEA  COVID-19

Garraio publikoan ere kenduko 
du maskarillaren erabilera derri-
gortzen duen neurria, Espainia-
ko Gobernuak. Hala jakinarazi 
du Carolina Darias osasun mi-
nistroak, ostegun honetan. Mi-
nistroen Kontseiluak otsailaren 

7an onartuko du maskarillaren 
obligazioa ezabatzea garraio pu-
blikoan (trena, hegazkina, me-
troa, autobusa edota taxia), eta 
Estatuko Aldizkari Ofizialean 
(BOE) argitaratu bezain laster 
sartuko da indarrean. Otsailaren 
8an bertan izan liteke hori, ho-
rrelako erabakiak hurrengo egu-
nean argitaratzen baitira BOEn.

Erabaki horren barruan ez da 
sartuko osasun zentroei buruzko 
obligazioa. Ospitaleetan, anbula-
tegietan, farmazietan eta mota 
guztietako kliniketan derrigo-
rrezkoa izango da maskarillaren 
erabilera, oraindik ere. k

Maskarilla erabiltzeko 
obligazioa kenduko dute 
garraio publikoan ere
Otsailaren 8tik aurrera 
ez da derrigorrezkoa 
izango bere erabilera 
Espainiako Gobernuak 
aurreratu duenez.

Bizipoza Elkartearen talde eragileko kideak, olatua egiten eta ikusentzuleak horretara animatzen, atzoko ekitaldian.

Joxe Mari Agirretxe eta Amaia Elizondo aritu ziren berriro aurkezle lanetan

Mikel Laboa Bertsolari Gazteen  
Sariketan gaur, Andoni Rekondo
HERNANI  BERTSOLARITZA

Gaur izango da, Donostian, Mikel Laboa Bertsolari Gazteen Sarike-
ta; arratsaldeko 17:00etan Dokan, Donostiako Kafe Antzokian. Sei 
bertsolari ariko dira taula gainean, eta horien artean izango da 
Andoni Rekondo hernaniarra. Bertsokide izango ditu Irati Alcan-
tarilla, Haizea Arana, Irantzu Idoate, Jose Txoperena eta Ekhiñe 
Zapiain; eta Unai Elizasu ariko da gai-jartzaile lanetan.
 

Ereñotzura irteera gaur, Amherrek
HERNANI  AMHER ELKARTEA

Plana prestatu du Amher elkarteak, gaur goizerako: Ereñotzura 
joango dira oinez. Zinkoenean elkartuko dira, goizeko 10:00etan; 
eta elkarrekin pasiatzen egingo dute Ereñotzura joan-etorria. He-
rritar guztiei luzatu diete animatu eta bertara azaltzeko gonbitea.

 

Batzarra gaur, Osiñagako auzo elkarteak
HERNANI  OSIÑAGA AUZOA

Gaur egingo du urteko batzar orokorra, Osiñagako auzo elkarteak. 
Eguerdiko 12:00etarako jarri dute hitzordua, Arriatzuko eskolan; 
eta hainbat gai landuko dituzte auzo elkarteko bazkideek: 2022ko 
lanaren balorazioa eta kontuen azalpena; 2023rako egutegia fin-
katzea eta lanean hastea; auzoaren beharrak azaleratzea, Udalari 
bideratzeko; eta auzo elkarteko batzordearen karguen aldaketa.

